
Пэжыр  къыумыщIэу  унафэ  тумыщIыхь.
Лъэпкъ Iущыгъэ:

Зыгъэхьэзырар 
ЩХЬЭЩЭМЫЩI Изэщ.

Дунейм
щыхъыбархэр

Фэеплъ

Къэбэрдей-Балъкъэрым лэжьыгъэ IуэхукIэ щыIащ 
 Урысейм Узыншагъэр хъумэнымкIэ и министерствэм 
 штатым хэмыт и хирург, Вишневский А.В. и цIэр зезыхьэ 
Лъэпкъ медицинэ къэхутакIуэ центрым и унафэщI, ака-
демик Ревишвили Амиран. 

IЭЩIАГЪЭЛIЫМ зригъэлъэгъуащ Республикэ клиникэ 
 сымаджэщымрэ Налшык дэт къалэ клиникэ сымаджэщ                   
№1-мрэ щекIуэкI лэжьыгъэр. Абы зыщигъэгъуэзащ сыма-
джэр япэу зрашалIэ къудамэм щегъэжьауэ реанимацэм деж 
щиухыжу IэнатIэм медицинэ дэIэпыкъуныгъэр къызэрыщы-
зэгъэпэщам.

- Нобэ хирургием фIыуэ зиужьащ, япэхэм ещхьу операцэ 
щащIкIэ ину зэгуаупщIыкIыркъым, дыркъуэшхуэхэри Iэпкъ-
лъэпкъым къытенэркъым. Иджыпсту дэнэкIи къыщагъэ-
сэбэпыр эндоскопие, лапароскопие Iэмалхэращи, гъуанэ 
цIыкIу фIэкIа ямыщIу Iуэхур зэфIагъэкI. Къапщтэмэ, Къэбэр-
дей-Балъкъэрыр ящыщщ а Iэмалыр япэу лэжьыгъэм къы-
щызыгъэсэбэпын щIэзыдзахэм икIи къыхэзгъэщыну сыхуейщ 
фи республикэм цIыхухэм щагъуэт хирургие дэIэпыкъуны -
гъэр къэралым щынэхъыфIхэм зэрахэтыр. ЕтIанэгъэ Уры сей 
Федерацэм Узыншагъэр хъумэнымкIэ и министерствэм 
 щIыналъэхэм лапароскопие хирургием зыщегъэужьыным 
сом мелард 16 хухихынущ, - жиIащ Ревишвили Амиран. 

КъБР-м узыншагъэр хъумэнымкIэ и министр Къалэбатэ 
 Рустам къыхигъэщащ Республикэ клиникэ сымаджэщым 
 сымаджэхэр япэу зрашалIэ къудамэщIэ зэрыщаухуэр. Ар 
 къатиблу зэтет хиругие къудамэмрэ Лъынтхуэ узыфэхэм 
щеIэзэ щIыналъэ центрымрэ я зэхуакум дэтынущ. Сымаджэ-
щым и унищри - щхьэ зытелъ зэпрыкIыпIэкIэ зэпыщIауэ щы-
тынущ, абы ипкъ иткIи сымаджэ хьэлъэхэр здагъэкIуэну 
 къудамэхэм нэхъ тыншу яшэнущ. Апхуэдэ Iуэху бгъэдыхьэкIэ-
хэм я фIыгъэкIэ пIэщIэгъуэкIэ медицинэ дэIэпыкъуныгъэ 
хуэны къуэхэм нэхъ псынщIэу Iуэхутхьэбзэхэр хуащIэфынущ.

Апхуэдэу а махуэхэм Налшык къалэ дэт клиникэ сыма джэщ 
№1-м Кавказ Ищхъэрэ федеральнэ щIыналъэм штатым 
хэмыт и хирург нэхъыщхьэхэр зыхэт зэIущIэ щекIуэкIащ. Абы 
щытепсэлъыхьащ Кавказ Ищхъэрэм хирургие дэIэпыкъуны-
гъэр къызэрыщызэгъэпэщам, коронавирус узыфэ зэрыцIа-
лэр къызэуза сымаджэхэм я узыншагъэр нэсу зэтеувэжыным-
кIэ зыуIуэ гугъуехьхэм я хэкIыпIэхэм. 

ТХЬЭХУЩЫНЭ  Ланэ.

Шынагъуэ
щыIэкъым

Урысейм узыфэ зэрыцIа-
лэ лIэужьыгъуэщIэм зыщи-
ужьу иужьрей зэманым 
 кърахьэкI псалъэмакъхэр 
лъабжьэншэщ. «Рос потреб-
надзор»-м и унафэщI Попо-
вэ Аннэ а Iуэхум теухуа и 
еплъыкIэр радиокIэ къыщы-
салъэм къыхигъэщащ:

- УРЫСЕЙМ микоплазмен -
нэ узыфэ зэрыцIалэм егъэ-
леяуэ зыщиужьу кърахьэкI 
хъыбархэр нэпцIщ. Микоплаз-
мэ штаммым и зы лIэужьы-
гъуэщIи къэралым къыщаху-
такъым. Иджыпсту екIуэкIыр 
коронавирусымкIэ пандеми-
ем къигъэна лъэужьырщ, абы 
фIыуэ ди иммунитетыр зэтри-
хуащ. 

Апхуэдэу Поповэ Аннэ къы-
хигъэщащ иджыпсту екIуэкI 
коронавирус узыфэ зэрыцIа-
лэм щытыкIэ ткIийм дригъэу-
вэнкIэ шынагъуэ зэрыщы мы-
Iэр, иужьрей илъэсищым 
 Урысейм а узыфэмрэ пы ху-
сыхумрэ цIыхушхуэ зэрагъэ-
сымэджар.

Микоплазменнэ пневмони-
ем зыщиубгъуащ Китайм, 
Франджым, Германием, Ни-
дерландхэм.

Урысей щIыдагъэм 
хуэныкъуэщ

Чехиемрэ Словакиемрэ 
Уры сейм и щIыдагъэр яIэ-
ры мыхьэмэ, щытыкIэ гугъу 
ихуэнкIэ шынагъуэ щыIэщ. 
Абы къыхэкIыу Европэ зэ-
гухьэныгъэм зыхуа гъэзащ 
УФ-м и щIыдагъэм щымы-
щIэ нымкIэ дэIэпы къуэгъу 
къахуэхъуну. Ап хуэ дэ хъы-
барыр «Россия-24» телека-
налым щыжиIащ «Транс-
нефть» IуэхущIапIэм и пре-

зидент Токарев Николай.

АБЫ къыхигъэщащ Чехи-
емрэ Словакиемрэ хым хуи -
ту бгъэдыхьэпIэ зэрыхуа-
мыIэм къыхэкIыу, нэгъуэщI 
щIыпIэ хэмкIэ щIыдагъэр къа-
щы Iэ рыхьэну Iэмал зэра-
мыIэр. «Чехием Италие лъэ-
ныкъуэмкIэ зы бгъэдыхьэпIэ 
цIыкIу щиIэщ, ауэ абыкIэ 
щIыдагъэу зыхуэныкъуэм 
хуэдиз къы щыIэрыхьэ фы ну-
къым, аращи, къэралитIми 
урысей  щIыдагъэр ямыIэ-  
мэ, я экономикэм фIыуэ зэ-
ран хуэхъунущ», - жиIащ          
абы.

Словакием экономикэмкIэ 
и министр Саковэ Денисэ 
жиIащ 2024 гъэм УФ-м и 
 щIыдагъэр къигъэсэбэ пы-
нымкIэ Братиславэ и къу-
лыкъущIэхэм ЕС-м хуиты-
ныгъэ къы зэ рыIэщIахыфар. 
Абы Iэмал  къаритынущ а 
 пIалъэм къриубыдэу «Slov-
naft» НПЗ-м и лэжьыгъэр 
къызэтемыувы Iэ нымкIэ, ап-
хуэдэуи Словакием и бюд-

жетым хыхьэ налогхэр нэ-
хъыбэ щIынымкIэ.

Дыгъэгъазэм и 21,
махуэку

Илъэсым къриубыдэу ма-
хуэр щынэхъ кIэщIщ, жэщыр 
щынэхъ кIыхьщ

1944 гъэм ВКП (б)-м и об-
комым унафэ къищтащ Дзэ-
лыкъуэ, Куба, Налшык, Шэ-
джэм, Прималкэ, Урожайнэ, 
Лэскэн районхэм газет къы-
щыдэгъэкIыным теухуауэ.

1879 гъэм къалъхуащ парт, 
къэрал лэжьакIуэ, генералис-
симус, Совет Союзым и ЛIы-
хъужь, Социалист Лэжьы-
гъэм и ЛIыхъужь, 1924 - 1953 
гъэхэм СССР-м и унафэщIу 
щыта Сталин (Джугашвили) 
Иосиф.

1932 гъэм къалъхуащ тха-
кIуэ, щIэныгъэлI Елмэс Iэул-
дин.

Дунейм и щытыкIэнур
«pogoda.yandex.ru» сайтым 

зэритымкIэ, Налшык уэфIу 
щы щытынущ.  Хуабэр махуэм 
градуси 4 - 8, жэщым  градуси 
3 щыхъунущ.

Дыгъэгъазэм и 22,
мэрем

Энергетикым и махуэщ
УФ-м и Пенсэ фондыр къы-

щызэрагъэ пэща махуэщ
2001 гъэм Налшык къы щы-

зэIуахащ Къэрал кинокон -
церт гъэлъэгъуапIэ.

Дунейм и щытыкIэнур
«pogoda.yandex.ru» сайтым 

зэритымкIэ, Налшык пшэр те-
хьэ-текIыу щыщытынущ. Хуа-
бэр махуэм   градуси 6 - 10, 
жэщым градуси 2 щыхъу- 
нущ.

Лъэпкъым щхьэ лъы-
тэныгъэ зыхуигъэфа-
щэр зи IэщIагъэр хъе-
рым хуэзыгъэлъащэрэ 
зи щIэныгъэр фIым хуэ-
зыгъэлажьэ цIыхурщ.  
Мы тхыгъэр зытеухуа 
лIыфIми хузэфIэкI къи-
гъэнакъым зыпэрыта Iэ-
натIэм и щхьэпэ цIыхухэм 
яригъэкIын, къыщыгу-
гъым защIигъэкъуэн па-
пщIэ. Зи гугъу тщIыр 
цIыху гуащIафIэ, уна-
фэщI щыпкъэ, лэжьы-
гъэм и къызэгъэпэща-
кIуэ, къэрал лэжьакIуэ, 
щIэныгъэлI Къалэ Замир 
Iэуес и къуэрщ. 

КЪАЛЭ Алий и къуэ 
Iэсхьэдрэ Маргъущ Хьэ-
дул ипхъу Забинэтрэ я унагъуэщIэм щымыгу-
фIыкIа щIагъуэ щыIэкъым, жыпIэмэ ущы-
уэнукъым. Дауэ умыгуфIэнрэт, Iэсхьэд лэ-
жьыгъэм щы мышынэ, зызрипщыт сыт хуэдэ 
Iуэхури IэкIуэ лъакIуэу зэфIэзыгъэкI, зыхы-
хьэм къахэщ, ныбжьэгъур зи бэ щIалэ гъэ-
щIэгъуэну и хъыбарыр Балъкъ псыхъуэ дэлъ-
мэ?! Ар Iэщ гъэхъунми хэзагъэрт, бжьэ зе-
хуэнми ехъу лIэрт, къигъэпсэлъа къып фIэ-
щIу, пхъэми IэпэIэсэу фIыгъуэбэр 
къы хи щIыкIырт,  гъукIэ цIэ рыIуи къищIыкIат. 
Забинэт цIыхубз дахэт, ауэ ар зи напщIэ 
 телъхэм ящыщтэкъым. Ар IэпщIэлъапщIэт, 
зыхуэмыIэижь щымыIэу и хъыбарыр цIыху-
хэм зэIэпахырт. ЗэраIуэ тэ жымкIэ, къармэ-
хьэблэ щIалэхэм къыхалъ хьэри, къэптал 
щIын кIэ къуажэдэс хъы джэбзхэр зэпра-
гъэуэгъат - къыхэжаныкIа хъыджэбзитIым 
языр Забинэтт. Къэпталыр зыхуагъэфащэм 
и цIэр къраIуэну щыхагъэ зыхьым, зы хъы-
джэбзым и IэщIагъэр гу зы хуищIа щIалэм 
иритыну зэрыхуейр хуэбзы щIакъым, Забинэт 
ищIар абы хуэныкъуэ и къуажэгъу щIалэм 
тыгъэу иритащ. Маргъущ хэ я пхъум ищIам 
куэд къыдихьэхат. Арагъэнущ Забинэт 
щIэупщIэ и куэду, нысэу къехъуа псэр нэ-
хъыбэжу щIы щы тар. Ауэ къылъыхъу псоми 
цIыхубз цIы кIум къахихар гъунэгъу Бабыгуей 
къуажэм щыщ Къалэ Iэсхьэдт. ЩIегъуэжа-
къым псэ уэгъу зэхуэхъуа ныбжьыщIитIыр: 
кIыхьу зэ дэпсэуащ, щIэблэ хъарзыни - щIа-
липлIрэ хъыджэбзитIрэ - къащIэхъуащ.

Iэсхьэдрэ Забинэтрэ я бынхэми фIыуэ зы-
хащIэрт къэзылъхуахэм къы хуащI пщIэр 
 лъагэу къэIэтынымкIэ пщэдэ кIыж ин зэ-
рахьыр. Адэ-анэмкIэ быныр зэ хуэдэу нэ-
хъуеиншэми, зыми хуэдэжтэкъым зэшхэм я 
курыт Iэуес. Куэд къызэримыгъэщIэнур и 
псэм ищIэ нэхъей, илъэс  45-рэ хуэдизщ абы 
къипсэуар, Iэуес къэзылъхуахэмкIи цIыхум-
кIи гуапэт, пэжт, хьэлэлт, ягу къинащ абы 
хэлъа цIыхугъэмрэ зэрихьа гумащIагъэм - 
рэ. Дуней тетыкIэ дахэм и щапхъэу Iэуес         
къигъэнар и щIалэхэм ноби гъуазэ  яхуохъу.

Iэуес и жьауэр къыщIэна быным ящхьэщи-
гъэкIакъым абыхэм я анэм. Къамылыкъуэ 
къуажэм щыщ Тау Курал цIыху пэжу къы-
щIэкIащ икIи я щIалитIым - Толэрэ Замиррэ - 
цIыху нэс къазэрыхищIыкIыным лъэкI къи-
мыгъанэу телэжьащ. Ар и гъащIэр егъэ-
джэныгъэм пыщIауэ, щIэблэр гъэсэным еп-
хауэ къихьащ. Курал цIыху гъэщIэгъуэну, 
акъыл жану, губзыгъэу, куэдым хэзыщIыкI 
нысэ жыджэрущ зыхэса Къалэхэ ягу 
къызэринар - хуэмыарэзырэ и цIэр дахэкIэ 
къизымыIуэрэ яхэткъым. ЦIыху зыпI цIыху 
уасэ хон, жаIэ. ЦIыхубзым гугъуехьым зри-
гъэщIыкIакъым, щIалэхэр иригъэджащ, 
IэщIагъэ яритащ, я ехъулIэныгъэхэм ири-
пагэу, я хъыбарыфIхэм и щхьэр лъагэу 
 ирагъэIэту псэуащ. 

Къалэ Замир нэхъыбэм къызэрацIыхур 
жэрдэмщIакIуэущ, зыпэрыувэ IэнатIэм щыIэ 
щыщIэныгъэхэр гъэкIуэдыным, хэлъ фIыхэр 
къэIэтыным ехьэлIауэ гукъэкI хьэлэмэтхэр 
къыхэзылъхьэ цIыху жы джэрущ. 

«ЦIыху къызыхэкIынур цIыкIу щIы кIэ къы-
болъагъу. Замир сэр нэхърэ нэхъы щIэми, и 
гулъытэр здынэсымрэ и гупсысэм къитIа-
сэмрэ я инагъыр сымыгъэщIэгъуэн слъэ-
кIыр къым. Плъагъум елъытауэ къы щIэкIы-
нущ плъэкIыр. Куэдым яхыхьащ, щы Iэныгъэ-
псэуныгъэм ехьэлIауэ зэригъэпщэн иIэщи, и 
акъылымрэ и IэнатIэмрэ зэри гъэувэлIэфыну, 
и щхьэпагъэ цIыхухэм яригъэкIыну Тхьэм За-
мир зэфIэкI къритащ. Нэхъыжьым хуэфа-
щэри IэщIэхур къым, нэхъыщIэр зыхуейри 
щы гъупщэркъым - дэтхэнэми бгъэдыхьэкIэ 
зы рыз къахуегъуэт. Лъэпкъым Iуэху иIэу зы-
хигъэныркъым, щIэгъэкъуэн хуэныкъуэм зы-
щидзейркъым, и псалъэ къэзылъыхъуэм 
 зыщигъэпщкIуркъым. Адэ-анэм яхуэфащэр 
лъэпкъми хуэфащэщи, сыхуэарэзыщ», - 
жеIэ Замир хуиIэ щытыкIэ гуапэр гум къыб-
гъэдэкI псалъэхэмкIэ щIэзыгъэбэдыж, абы и 
адэ къуэшым и къуэ Iэлисэхь.

Къалэм къыдэгъуэгурыкIуэ цIыхухэм жаIэ 
абы хэлъэт зэриIэр, жэрдэм къыхэзылъхьэм 
гурэ псэкIэ зэрадиIыгъыр, ар зэфIэха хъун 
папщIэ фIэщхъуныгъэ зэраритыр. Апхуэдэт 
ар курыт еджапIэм щыщIэсами, Къэбэр дей-
Балъкъэр къэрал университетым щыщеджа-
ми, Жылагъуэ-политикэ IуэхухэмкIэ Кавказ 
Ищхъэрэ институтым щыщыIами. Замир 
 КъБКъУ-м и комсомол зэгухьэныгъэм и се-
кретару къыщIидзащ, еджапIэм и партко-
мым, иужькIэ партым Налшык къалэм щиIэ 
комитетым и IэщIагъэлIу лэжьащ. И лэжьы-
гъэм щIапхъэу хэлъ псоми Къалэр хунэсырт, 
лъэданэ ина Iуэхугъуэхэм я хэкIыпIэр къи-
гъуэтырт. Къалэныр защIэмэ, Iуэхури ефIэ-

кIуэнкъэ - унафэщIхэми 
абы гу лъамытэу къэна-
къым. Зыр зым иужь иту 
абы къыхуа гъэ фащэу хуе-
жьащ къэрал IэнатIэ зыб-
жанэ.

Къэрал ухуэкIитIым я зэ-
блэкIыгъуэм ирихьэ лIащ 
Къалэ Замир и лэ жьэ-
гъуэр. Жьыр къута щхьэ-
кIэ, щIэр зэфIэуватэкъым. 
Жы лагъуэ гъа щIэм зэIу-
мыбз куэд хэтт: эконо ми-
кэр зэрыуэзэрыбг хъуат, 
ар къэзыIэтыну IэщIа-
гъэлIхэр IэнатIэхэм яхури-
къуртэкъым, лъэпкъ хэм я 
зэхущыты кIэр зы мащIэ 
тIэкIум къызэщIигъэп-
лъэрт. Апхуэдэ щытыкIэм 
итт хэгъэгур, 1991 гъэм   
КъБР-м и вице-президен-

тым и дэIэпыкъуэгъуу ар щагъэувам. 
Арыххэуи, псэукIэр егъэфIэ кIуэным, жыла-
гъуэм и экономикэ гъащIэр къэIэтыным, 
 демократием къихь зэхъуэ кIыныгъэхэр щы-
Iэныгъэм фIы и лъэныкъуэ кIэ хэухуэ нэ ным-
кIэ IэмалыфI иIэ хъуащ Къалэм. 

А илъэсхэм жылагъуэм мыхьэнэшхуэ 
 щигъуэтат лъэпкъхэм яку дэлъ зэхущы ты-
кIэхэм епха Iуэхухэм. Зыщыщ лъэпкъ, зэры-
псалъэ бзэ, зэрахьэ дин елъытауэ зэхэгъэж 
къэмыгъэхъуныр щIэж ин зиIэ икIи зи эконо-
микэ зыужьыныгъэр лъагэ жылэхэм я нэ-
щэнэщ. Абы къикIкъым лъэпкъ гупсысэри 
анэдэлъхубзэри IэщIыб щIын хуейуэ, атIэ ар 
теухуащ лъэпкъ политикэ зэпэшэча щыIэн 
зэрыхуейм, ар мамырыгъэм и фащэу къы-
зэрыщтапхъэм. Аращ, шэч хэмылъу, Замир 
КъБР-м IэпхъуэшапхъуэнымкIэ и къулыкъу-
щIапIэм и унафэщIу щIытрагъэувари. ЩIэх 
дыдэ ар и къулыкъукIэ дэкIуеящ - абы къыхуа-
гъэфэщащ УФ-м Федерацэ IуэхухэмкIэ, 
лъэпкъ икIи Iэпхъуэшапхъуэ политикэмкIэ и 
министерствэм и щIыналъэ къудамэу                 
КъБР-м щыIэм и унафэщI къалэныр.

Къалэ Замир щалъхуа Дзэлыкъуэ щIына-
лъэм 2001 гъэм егъэзэж икIи щIыпIэ унафэр 
щызехьэнымкIэ и IуэхущIапIэм и Iэтащхьэу 
хах. Зи экономикэр дэхуэха щIыналъэр абы 
пIалъэ кIэщIым къриубыдэу къиIэтащ, 
бгъэдэлъ щIэныгъэр къигъэсэбэпурэ, мэкъу-
мэш IэнатIэм зыужьыпIэ хуэхъуну Iэмалхэр 
къыхилъхьащ. ЩIэныгъэр тегъэщIапIэ зы-
хуи щIа Iуэху щIэкIэм и фIыгъэкIэ Дзэлыкъуэ 
щIыналъэм ерыскъыпхъэхэм елэжь Iуэху-
щIапIэхэр мымащIэу къыщызэIуахыу щIа-
дзащ, хьэрычэтыщIэ цIыкIумрэ курытымрэ 
лъэ быдэкIэ щыуву хуежьащ. Абы зыхищIэрт 
псэуныгъэр зэIузэпэщ умыщIауэ цIыхум 
зэрызимыузэщIынур, и щэнхабзэми зэрызы-
къимыIэтынур. Арат абы цIыхухэр нэхъыбэу 
зыгъэпIейтей социальнэ Iуэхухэм и нэIэ 
щIатригъэтыр. КърахьэлIэ гуныкъуэгъуэхэм 
Къалэр щIэдэIурт, ятрищIыхь унафэхэр гъэ-
зэщIа зэрыхъуми ткIийуэ кIэлъыплъырт. 

Апхуэдэу лажьэурэ Къалэм КъБР-м и Пре-
зидентым и чэнджэщэгъу къулыкъур дзыхь 
къыхуащIащ. Абы иужькIэ ар ягъэуващ         
КъБР-м курортхэмрэ туризмэмкIэ и минист-
ру. Къалэм фIыуэ къыгурыIуэрт щIыпIэм и 
щIыуэпс хъугъуэфIыгъуэхэм щIыналъэм 
мылъ кушхуэ къызэрыхуихьыфынур. Абы и 
жэрдэмкIэ зыгъэпсэхупIэ щIыпIэхэм я нэхъы-
бэм лэжьэн щIадзэжащ. Апхуэдэу Iуащ хьэ-
махуэ лъапэ зыгъэпсэхуакIуэхэмрэ зып лъы-
хьакIуэхэмрэ уэру къакIуэу, зыгъэпсэ ху пIэхэр 
зэрагъэпэщыжу щIыхуежьар Къалэм и 
гукъэкI рэ иригъэкIуэкIа лэжьыгъэрщ. Къап-
щтэмэ, Къэбэрдей-Балъкъэрым и туризм Iэ-
натIэм зиужьыным хуэунэтIа къэрал унафэ 
зыбжанэ къэщтэным Къалэм и гуащIэ хэлъщ.

КъБР-м и Правительствэм и Аппаратым и 
УнафэщIым и къалэнхэр щигъэзэщIаи,        
КъБР-м и Iэтащхьэм и Iуэхухэр зезыгъакIуэ 
секретариатым и унафэщIу щыщытаи, За-
мир и пщэ къалэнышхуэ зэрыдэлъыр зы-
хищIэу лэжьащ.

Жылагъуэ-политикэ IэнатIэм щиIэ ехъулIэ-
ныгъэхэм нэхърэ нэхъ мащIэкъым Къалэ За-
мир щIэныгъэм щызэфIигъэкIари. Ар эконо-
микэ щIэныгъэхэмкIэ докторщ, профес-
сорщ, Урысейм естествознание щIэныгъэ-
хэмкIэ и академием и академикщ. И 
къа лэ мыпэ лэжьыгъи 100-м щIигъу къы щIэ-
кIащ. Экономикэ щIэныгъэм зэIубз щымы-
хъуа Iуэхугъэм - бюджет зэхущытыкIэхэм, 
финанс-экономикэ хуитыныгъэхэм, иджы-
рей ахъшэхэм макроэкономикэм щагъэза-
щIэ къалэнхэм - теухуащ ахэр. Замир ири-
гъэкIуэкI къэхутэныгъэхэр хамэ къэралхэм, 
УФ-м, КъБР-м къыщыдэкI экономикэ жур-
налхэм къытехуащ, щIэныгъэ дунейми щIэ-
упщIэ щаIэщ. Жылагъуэ экономикэм зиу-
жьыным хуищIа хэлъхьэныгъэм папщIэ Уры-
сейм естествознание щIэныгъэхэмкIэ и ака-
демием «ЩIэныгъэмрэ егъэджэныгъэмкIэ 
щIыхь зиIэ лэжьакIуэ» цIэ лъапIэр къыхуи-
гъэфэщащ, Вернандский Владимир и цIэр 
зезыхьэ дыжьын медалыр къратащ.

IуэхукIэ гъэнщIа гъащIэ дахэ езыхьэкIа 
къэрал лэжьакIуэм нобэ зегъэпсэху. Адыгэ 
хабзэрэ зэгурыIуэрэ зэрылъ унагъуэ узыншэ 
зэдаухуащ Замиррэ и щхьэгъусэ Руфиерэ. 
Иджы ахэр я бынитхум - Хьэсен, СулътIан, 
Iэуес, Ирэ, Ирадэ сымэ - я насыпкIэ мэпсэу. 
Адэжьхэм я пащхьэ Замир щиIэ къалэнхэр 
игъэзэщIауэ жыпIэ хъунущ. Аращ Замир гъа-
щIэм щIыхуэарэзыр. Ди гуапэщ лъэпкъри 
жылэри зыгъэинын щIэблэ узыншэ къыщIэу-
вэну, абыхэм ящыгуфIыкIыу куэдрэ дунейм 
тетыну.

ЩХЬЭЩЭХУЖ  Инал.

Лъэпкъ щIэныгъэм хэщIыныгъэшхуэ 
игъуэтащ. 2023 гъэм и дыгъэгъазэм и         
16-м и ныбжьыр илъэс 94-м иту дунейм 
ехыжащ бзэ щIэныгъэм и зыужьыны-
гъэм хэлъхьэныгъэ ин хуэзыщIа, абы и 
къэкIуэнум псэ хьэлэлкIэ хуэлэжьа 
лъэпкъ IэщIагъэлI пажэхэм, цIэрыIуэ-
хэм ящыщ, филологие щIэныгъэхэмкIэ 
 доктор, КъБКъУ-м и профессору щыта 
Апажэ Мухьэмэд Лэкъумэн и къуэр. 
Еджагъэшхуэр ЩIэныгъэхэмкIэ Дуней-
псо Адыгэ академием, АкмеологиемкIэ 
Дунейпсо академием я академикт, 
 хэкупсэ нэсу зи гъащIэр езыхьэкIа 
адыгэлI щыпкъэт. Апажэр ящыщащ 
къыщалъхуа жылэм, къызыхэкIа лъэп-
къым, адэжь щIыналъэм я пщIэр лъагэу 
зыIэта, зи гъащIэри, зи къарури, зи 
зэфIэкIри зыбгъэдэт Iуэхум тыхь хуэ-
зыщIа, Iэужь купщIафIэ зи щIыбагъ 
къыдэлъ, зи цIэфIыр ди къэралым нэ-
мыщI, дуней псом щызэлъащIыса цIыху 
щэджащэхэм. 

АПАЖЭ Мухьэмэд Шэджэм щIыналъэм 
хыхьэ Щхьэлыкъуэ жылэм къыщалъхуащ 
1930 гъэм бадзэуэгъуэм и 5-м. Абы и адэ 
Лэкъумэн и гъащIэр мэлыхъуэ лэгъу -
пэжьу ирихьэкIащ, гуащIэдэкI лэжьы -
гъэм, гугъуехьхэм къапимыкIуэту, а щап-
хъэми тету игъэсащ и бынхэр. Адэм лъэкI 
къигъэнакъым къыщIэхъуэ щIэблэм щIэ-
ныгъэ яригъэгъуэтын папщIэ. Мухьэмэд и 
къуэш нэхъыжь Нэжмудин егъэджакIуэ 
IэщIагъэр рабфакым щызригъэгъуэтащ, 
жылэм дэт курыт школым щыIащ, бзэмрэ 
литературэмрэ ныбжьыщIэхэм яригъэ-
джу, апхуэдэуи цIыкIухэм музыкэмкIэ ядэ-
лажьэу. ГъащIэ гъусэ хуэхъуа IэщIагъэр 
къыхихынымкIэ и шынэхъыжьыр щапхъэ 
хуэхъуауэ щытащ Мухьэмэд. Апхуэдэу           
абы и гъуэгугъэлъагъуэт адыгэ усакIуэ 
цIэрыIуэ КIыщокъуэ Алимрэ филолог Iэзэ 
АбытIэ Мухьэбрэ. 

1950 гъэм педучилищэр къиухри, Къэ-
бэрдей пединститутым и щIэныгъэм щы-
хигъэхъуащ Апажэм. Институтым и уна-
фэщIхэм гу лъамытэу къэнакъым бзэмрэ 
литературэмкIэ щIалэщIэм зэфIэкI лъагэ 
зэрыбгъэдэлъым. Абыхэм я чэнджэщкIэ 
Мухьэмэд еджапIэ нэхъыщхьэм урысыб-
зэмкIэ и кафедрэм щылэжьэну къэнащ, 
еджэныр зэфIиха нэужь, къэхутэныгъэ-
щIэхэми занщIэу дихьэхащ. Институтыр 
университет ящIыжу абы аспирантурэ 
къыщызэIуаха нэужь, ар яхэтащ абы япэу 
щIэтIысхьахэм. Абы и щIэныгъэ унафэщI 
хъуауэ щытащ университетым и прорек-
тор, бзэ щIэныгъэлI цIэрыIуэ Балъкъэр 
 Борис. Кандидат диссертацэр щIэх дыдэу 
хьэзыр ищIащ Мухьэмэд икIи ар Москва 
СССР-м ЩIэныгъэхэмкIэ и академием 
БзэщIэныгъэмкIэ и институтым ехъулIэны-
гъэкIэ щыпхигъэкIащ 1965 гъэм. Зэман 
дэкIри, а институт дыдэм Апажэ Мухьэмэд 
щыпхигъэкIащ щIэныгъэ дунейм пщIэ-
шхуэ щызыгъуэта и доктор диссертацэри. 

Университетым щызэфIих егъэджэны-
гъэ-гъэсэныгъэ лэжьыгъэ иным дэщIы-
гъуу Апажэм дапщэщи зэфIихащ щIэны-
гъэ-къэхутэныгъэ купщIафIэхэри. Ахэр 
ятещIыхьат урысыбзэмрэ адыгэбзэмрэ я 
зыужьыкIэхэм, абыхэм я зэхущытыкIэ -
хэм, зэпыщIэныгъэхэм. А Iуэхугъуэхэм 
 ятеухуа къэралпсо зэхуэсхэми дапщэщи 
жыджэру хэтащ щIэныгъэлI гумызагъэр,    
и Iуэху еплъыкIэхэр утыкушхуэм къыщи-
гъэнаIуэу. Бзэхэм я зыужьыныгъэм епха -
уэ щIэныгъэлIым и къалэмыпэм къыпы -
кIа лэжьыгъэхэр куэд дыдэ мэхъу. Абыхэм 
ноби пщIэшхуэ щаIэщ щIэныгъэлIхэм, 
егъэджакIуэхэм, студентхэм, еджакIуэхэм 
я деж. 

Псори зэхэту къапщтэмэ, монографиеу, 
бзэр зыджхэм я дэIэпыкъуэгъу тхылъу, 
псалъалъэу щIэныгъэлIым и къарум къи-
тIэсащ 30-м щIигъу, бзэ щIэныгъэм и 
Iыхьэ хэм ятеухуа тхыгъэ 300-м фIэкI. Абы-
хэм я нэхъыбапIэр адыгэбзэм, адрейхэр - 
урысыбзэм яхуэгъэзащ. Къэралым и щIэ-
ныгъэлIхэр псалъэ гуапэкIэ япэу къыпэ-
джауэ щытащ 1971 гъэм къыдэкIа «Лек-
сикография и классификация русских 
словарей» и тхылъым икIи Апажэр бзэм и 
къэхутакIуэ лъэщу къалъытащ. Апхуэдэу 
гулъытэшхуэ игъуэтащ «Типология слова-
рей и читательских запросов к ним» тхылъ-
ми. Ар Финляндием щытрадза лэжьы-
гъэщ, иужькIэ Налшыки къыщыдэкIащ. 

Балъкъыз Валерэ Нарт-
къалэ щIыналъэ сымаджэ-
щым и хирургщ, эндоско-
пистщ. Къэбэрдей-Балъкъэр 
къэ рал университетым ме-
дици нэмкIэ и факультетыр, 
Ставрополь къэрал меди-
цинэ уни верситетыр къиу-
хащ. Илъэс куэд щIауэ цIыху-
хэр къыхуэ арэзыуэ IэщIа-
гъэм иролажьэ.

Ди гумрэ ди псэмрэ къаб-
гъэдэкIыу Балъкъыз Валерэ 
фIыщIэ хуэтщIыну дыхуейщ, и 
IэщIагъэм хилъхьэ жэуап лы-
ны гъэшхуэм, и гуапагъэм пап-
щIэ. Балъкъызыр дохутыр нэсщ, цIыху гумащIэщ, и бзэр 
 гуапэщ, и Iэпэр щабэщ, гущIэгъулыщ. И IэщIагъэ гугъум фIы -
уэ зэрыхищIыкIым апхуэдэ щэн дахэр хэтыжмэ, сымаджэр 
щIэх мэхъуж, къызэфIоувэж, псэ къыхохьэж. ЗэрыжаIэщи, 
цIыхум йоIэзэ хущхъуэкIи, псалъэкIи.  Псоми дощIэ хирургым и 
IэщIагъэр псэзэпылъхьэпIэу зэ рыщытыр. Сы маджэ къэс езым 
и хущхъуэгъуэ, бгъэдыхьэкIэ щхьэхуэ къыхуэбгъуэтыныр - ари 
дохутырым и пщэ къыдохуэ. Балъкъыз Валерэ а IэщIагъэм 
къыхуигъэщIам хуэдэщ. Сы маджэ куэдым я щхьэ ирахьэлIащ, 
дэтхэнэми хущхъуэгъуэ  къахуигъуэтащ. ЦIыхухэр къыхуэ-
арэзыщ, хъуэхъухэр къыхужаIэ. Дохутырым и Iэзагъэр зы-
хэтщIащ дэри, икIи ар игъащIэкIи фIыщIэ тщIынущ. Тхьэм 
узыншэу и IэщIагъэм пэригъэт, хъеррэ гуфIэгъуэрэ иIэу!

ПщIэрэ фIыщIэрэ къыпхуэзыщI
ДЖЭРЫДЖЭХЭ я унагъуэр.

Абыхэм къакIэлъыкIуащ «Русские эн-
циклопедические словари» тхылъыр, нэ-
гъуэщIхэри. А лэжьыгъэхэм къызэщIау-
быдэ социолингвистикэр, бзэхэм я 
зэуIуныгъэр, лексикологиер, лексикогра-
фиер, псалъалъэ энциклопедиехэр зы -
хуэ дэхэмрэ зэрызэщхьэщыкIымрэ, уры-
сыбзэмрэ адыгэбзэмрэ ятеухуа щIэны-
гъэм иIэ унэтIыныгъэхэр. 

Апажэ Мухьэмэд и зэфIэкI лъагэм теу-
хуа псалъэ гуапэ жаIащ дунейпсо цIэры-
Iуагъ зиIэ щIэныгъэлIхэу филологие 
щIэныгъэхэмкIэ доктор, профессор 
 Морковкин Валерий, бзэмкIэ щIэныгъэлI 
Дубичинский Владимир, филологие 
щIэныгъэхэмкIэ доктор, РАН-м Кавказым 
ис лъэпкъхэм я бзэхэмкIэ и институтым и 
къудамэм и унафэщI Климов Алексей, 
РАН-м БзэщIэныгъэхэмкIэ и институтым и 
лэжьакIуэ нэхъыщхьэ, филологие щIэ-
ныгъэхэмкIэ доктор Шагъыр Iэмин, щIэ-
ныгъэлI цIэрыIуэхэу, профессорхэу Деше-
риев Юрий, Щэрдан Iэбу, Текуев Мусса, 
Иуанокъуэ Нурбий сымэ, нэгъуэщIхэми. 
ИлъэсипщI ипэкIэ, 2013 гъэм, дунейм 
къытехьауэ щытащ лъэпкъыр зэрыгушхуэ 
еджагъэшхуэм и гъащIэмрэ и лэжьы-
гъэмрэ къыщыгъэлъэгъуэжа «Апажэ Му-
хьэмэд и псалъалъэ дунейр» тхылъ 
гъэщIэгъуэныр. 

Бгъэдэлъ щIэныгъэ куумкIэ ядэгуашэу, 
гъэсэныгъэрэ Iэзагърэ яхилъхьэу ди 
 республикэми нэгъуэщI щIыпIэхэми нобэ 
щыпашэ IэщIагъэлI куэдым гъуэгу яритащ 
Апажэм, лекцэхэм къахуеджэу, спецкурс-
хэр иригъэкIуэкIыу. Абыхэм я фIэщы-
гъэхэм къыбжаIэ яIэ мыхьэнэр зыхуэдэр: 
«Бзэхэр зэрызэдэлажьэ щIыкIэр», «Уры-
сыбзэр щаджкIэ анэдэлъхубзэм и мар-
дэхэр къэлъытэн зэрыхуейр», «ЕджапIэ 
нэхъыщхьэхэм щрагъэкIуэкI бзэщIэныгъэ 
къэхутэныгъэхэр», нэгъуэщIхэри. Къинэ-
мыщIауэ, хамэ къэралхэми и зэфIэкI 
 лъагэхэр щигъэлъэгъуащ адыгэ щIэны-
гъэлIым. Чехословакием, Кубэм, Финлян-
дием я еджапIэ нэхъыщхьэхэм щылажьэ 
егъэджакIуэхэм Апажэр къахуеджащ 
абыхэм гукъинэж ящыхъуа спецкурсхэм. 
Мухьэмэд жыджэру хэтащ икIи куэдрэ я 
къызэгъэпэщакIуэ хъуащ бзэщIэныгъэ-
хэмкIэ екIуэкIа дунейпсо конгрессхэм, 
 конференцхэм, симпозиумхэм. Абыхэм 
ящыщщ Гаванэ (1978 гъэ), Хельсинки 
(1986), Тампере (1987), Ювяскюль (1988), 
Симферополь (1991), Налшык (1993, 2000, 
2003), Псыхуабэ (1996, 2004), Тбилиси 
(1998), Сыхъум (1999), Мейкъуапэ (2006) 
къалэхэм, нэгъуэщI щIыпIэхэми щекIуэ -
кIа зэхуэсхэр. Ди къэралым икIа егъэ-
джакIуэ гупхэм я унафэщIу лажьэу, абы 
щIыхь пылъу иIэтащ ди лъэпкъ бзэщIэны-
гъэм и зэфIэкIхэр, хэлъхьэныгъэшхуэ 
 хуищIащ ди къэралым щыпсэу лъэпкъ -
хэм, псом япэу адыгэхэм, ди хабзэр дуней 
псом къаригъэщIэным.

Апажэр еш имыщIэу хуэлэжьащ лъэп-
къым и къэкIуэнум, ди бзэм зригъэузэ -
щIу, зригъэIэту, ар езыгъэфIакIуэ къару-
ущIэ хилъхьэу. Жэрдэм ищI Iуэху псори 
 нэхъыжьыфIым даIыгъащ и щIыбагъ 
къыдэт унагъуэм: и щхьэгъусэ Равидэрэ 
абыхэм къащIэхъуа щIэблэмрэ. 

Лъэпкъ щIэныгъэм зегъэужьыным 
илъэс куэдкIэ хьэлэлу хуэлэжьа еджа-
гъэшхуэм, IэщIагъэлI нэсым, щIэныгъэлI 
цIэрыIуэм и фэеплъ нэхур сакъыу яхъу-
мэнущ къыщIэна унагъуэм исхэм. Апа -
жэр куэдрэ ягу илъынущ абы къыдэлэ-
жьахэм, иригъэджахэм, ныбжьэгъуу иIа-
хэм. 

КЪАРДЭН  Маритэ.

Лъэпкъыр
зэрыгушхуэт

Гуапагъэ зыхэлъ дохутырщ

ЩIыналъэм
и хирургиер

КъБР-м и Парламентым и Прези-
диумым щекIуэкIа «правительствэ 
сыхьэтым» щытепсэлъыхьащ 
«Граж дан зыхъумэжыныгъэм и 
IуэхукIэ» Федеральнэ законымрэ 
«КъБР-м граждан зыхъумэжыны-
гъэм и IэнатIэм щызекIуэ зэхущы-
тыкIэхэр зэтес щIыным и IуэхукIэ» 
КъБР-м и Законымрэ гъэзэщIа зэ-
рыхъум.

КЪЫЗЭХУЭСАХЭР Iуэхум куууэ хи-
гъэгъуэзащ КъБР-м Ухуэныгъэмрэ 
псэупIэ-коммунальнэ хозяйствэмкIэ и 
министерствэм граждан зыхъумэ-
жыныгъэм, къызэрымыкIуэ щыты-
кIэхэр къэмыгъэхъунымрэ абыхэм я 
Iэужьхэр гъэкIуэдыжынымрэ егъэ-
щIылIа IуэхухэмкIэ и департаментым 
и унафэщI Къэрмокъуэ Заур. НаIуэу 
зэрыщытщи, а министерствэрщ зи 
 гугъу тщIы IэнатIэмкIэ Къэбэрдей- 
Балъкъэрым и щIыналъэм жэуап 
щызыхьыр. Къэрмокъуэм депутатхэр 
щыгъуазэ ищIащ граждан зыхъу-
мэжыныгъэм ехьэлIауэ республикэм 
щагъэува хабзэхэмрэ пщалъэхэмрэ. 
Абы и гугъу ищIащ цIыхухэм хъыбар 
зэрырагъащIэ Iэмэпсымэхэм, ахэр 
 хъумэным хуэгъэза псэуалъэхэм, мы 
Iуэхум КъБР-м щрагъэщIылIа къа-
рухэр зыхуэдизым.

2023 гъэм дыгъэгъазэм и 1-м ири-
хьэлIэу Урысейм и МЧС-м и нэIэ тету 
Къэбэрдей-Балъкъэрым и щIына-
лъэм щыIэщ граждан зыхъумэжыы-

ГъащIэр хъумэнырщ нэхъыщхьэр
ныгъэм хуащIа псэуалъэу 644-рэ. 
Къэпсалъэм къыхигъэщхьэхукIащ 
абы хэм ящыщ куэд жьы зэрыхъуар е 
къэгъэщIэрэщIэжын зэрыхуейр. Ауэ 
цIыхухэр яхъумэным хуэгъэпса псэ-
уалъэхэу, Iэмэпсымэхэу ди щIына-
лъэм щыIэхэр хьэзыру щыгъэ тыным 
ахъшэшхуэ токIуадэри, а къалэныр 
гъэзэщIэгъуей мэхъу.

Мыбдежым къыщыхигъэщхьэху-
кIащ Урысейм и МЧС-р зи гугъу ищI 
псэуалъэхэмрэ Iэмэпсымэхэмрэ я 
щытыкIэм нэхъ ткIийуэ бгъэдыхьэ зэ-
рыхъуам къыхэкIыу ди республикэм и 
щIыналъэм ахэр зэманым егъэкIу-
ным къаруушхуэ щрахьэлIэн зэры-
хуейр. Апхуэдэу цIыхухэм зыщагъэпщ-
кIуфыну, ахэр зыхъумэну псэуалъэ-
хэри мащIэщ. Гузэвэгъуэ къыкъуэкI-
мэ, цIыхухэм щIыунэхэм е абы ещхь 
гуэрхэм зыщагъэпщкIу. Мы зэманым 
апхуэдэхэу республикэм мини 10-м 
щIигъу щыIэщ.

КъБР-м Ухуэныгъэмрэ псэупIэ-ком-
мунальнэ хозяйствэмкIэ и минис-
терствэр Урысейм и МЧС-м КъБР-м 
щиIэ и Управленэ нэхъыщхьэм и гъу-
сэу йолэжь абыхэм я бжыгъэр гъэ тэ-
мэмыным.

Республикэм граждан зыхъумэ жы-
ныгъэм и къарухэм я гупышхуэ щы-
зэщIагъэуIуащ. Абы хохьэ псори зэхэту 
цIыху мини 5-рэ 713-рэ, техникэ зэ-
мылIэужьыгъуэу 984-рэ. Я къалэнхэр 
ягъэзэщIэным хуэхьэзырщ мафIэ -
сым пэщIэтыным хуэунэтIа федераль-

нэ IэнатIэм и гуп щхьэхуэу 15, КъБР-м 
мафIэсым пэщIэтынымкIэ и къэрал 
IуэхущIапIэм и гуп 11, къегъэлакIуэ 
 гупу 5, граждан зыхъумэжыныгъэм 
егъэщIылIа Iуэхухэм штатым хэмыту 
елэжь гуп 253-рэ.

КъБР-м граждан зыхъумэжыны-
гъэмкIэ и IэнатIэм щыпэрыт къарухэр  
хьэзыру щытын папщIэ зэпымыууэ 
зыгъэсэныгъэ Iуэхухэр ирагъэкIуэкI. 
2023 гъэм мафIэсгъэункIыфIхэм 
 псо ри зэхэту апхуэдэ зыгъэсэныгъэ 
Iуэхуу 40-м щIигъу ирагъэкIуэкIащ.

Граждан зыхъумэжыныгъэм и Iэна-
тIэм мыхьэнэшхуэ щызиIэхэм ящы -
щу IэщIагъэлIым къилъытащ авто-
матикэ Iэмэпсымэр я лъабжьэу цIыху-
хэм хъыбар зэрырагъащIэ щIыкIэр. 
Ди жагъуэ зэрыхъунщи, а Iэмэ псы-
мэхэр жьы хъуащ икIи зэманым къи-
гъэувхэм езэгъыжыркъым.

- Зи гугъу тщIы Iэмэпсымэхэм 
 пкъралъхьэ пкъыгъуэхэр щIэхэмкIэ 
зэрахъуэкIын яхузэфIэкIакъым, ап-
хуэдэхэр иджы къызэрыщIамыгъэ-
кIыжым къыхэкIыу. Арати, КъБР-м 
Къы зэрымыкIуэ щытыкIэхэр къыщы-
мыгъэхъунымкIэ, абыхэм я Iэужьхэр 
гъэкIуэдыжынымкIэ, мафIэс шына-
гъуэншагъэр къыщызэгъэпэщыным-
кIэ и комиссэм и зэIущIэм унафэ къы-
щащтащ жьы хъуа техникэр зэпкъра-
хыу цIыхухэм хъыбар езыгъащIэ Iэмэ-
псымэщIэ ягъэувыным теухуауэ. 2023 
гъэм и еплIанэ мазищым щыIа уа-
сэхэмкIэ абы сом мелуан 390-м               

щIигъу текIуэдэнущ, - къыхи гъэбел-
джы лыкIащ къэпсалъэм.

КъБР-м и Iэтащхьэм пщэрылъ къы-
зэрыщищIам тету мы зэманым минис-
терствэм зэхилъхьащ IэнатIэр зэкIэ-
лъыкIуэу иригъэфIэкIуэн папщIэ лэ-
жьыпхъэхэр. Ахэр гъэзэщIэным яужь 
ихьакIэщ.

ЗэIущIэм апхуэдэу къыщыпсэлъащ 
УФ-м Граждан зыхъумэжыныгъэм и 
IуэхухэмкIэ, къызэрымыкIуэ щыты кIэ-
хэмкIэ икIи къулейсызыгъэхэм я Iэужь-
хэр гъэкIуэдыжынымкIэ и министер-
ствэм КъБР-м щиIэ управленэ нэ-
хъыщхьэм и унафэщIым и къуэдзэ 
Анаев Мыхьэмэт.

КъБР-м и Парламентым Жылагъуэ 
шынагъуэншагъэмрэ Iулъхьэ къеIы-
хыным пэщIэтынымкIэ и комитетым и 
унафэщI Кривко Михаил къыхигъэщ-
хьэхукIащ депутатхэр зытепсэлъыхь 
законыр гъэзэщIа зэрыхъум зэры кIэ-
лъыплъыр икIи абы халъхьэну зэхъуэ-
кIыныгъэхэр етIуанэ еджэгъуэм зэры-
хуагъэхьэзырыр. Зи гугъу ящIа Iэмэ-
псымэр ягъэувыным республикэм и 
бюджетыщIэм сом мелуан 300-м 
 щIигъу хухахыну къыщагъэлъэгъуащ.

Президиумым и зэIущIэм апхуэдэу и 
гугъу щащIащ КъБР-м и Парламен-
тым 2024 гъэм и гъатхэ сессием нэ-
хъыщхьэу зыщыхэплъэну Iуэхухэм. 
Абы къыдэкIуэу депутатхэм унафэ 
 къащтащ IэнатIэ зэмылIэужьыгъуэ-
хэм щекIуэкI лэжьыгъэм къыхэжа-
ныкIа зыбжанэм КъБР-м и Парламен-
тым и ЩIыхь тхылъыр яхуэгъэфэ-
щэным теухуауэ.

КъБР-м и Парламентым и 
пресс-IуэхущIапIэ.

ЛIыфI  нэщэнэ

ПщIэну  щхьэпэщ

«Махуэкум» и къыдэкIыгъуэр зыгъэхьэзырар ЧЭРИМ Марианнэщ.

Уи  къуажэр  фIыуэ  плъагъумэ

Чыланий къызита
чэнджэщ хэр

Дагъыстэным хыхьэ Сулейманс-
тальскэ щIыналъэм школ гъэщIэ-
гъуэн къыщызэIуахащ. Цмур къуа-
жэм дэт курыт еджапIэр дзэм хэта 
Шайдаев зэкъуэшхэм я мылъкукIэ 
2016 гъэм щIэрыщIэу яухуэжауэ 
 щытащ, абы лъандэрэ цIыхухэр фIы 
защIэкIэ зытрегъэпсэлъыхь. 

МЫ ЕДЖАПIЭР апхуэдизкIэ цIэ-
рыIуэ хъуащи, къуажэ жыжьэхэм 
 кърашурэ сабийхэр къыщIагъэтIыс-
хьэ. Уней мылъкукIэ зэрагъэпэща 
еджапIэм Урысейм нэхъ егъэджакIуэ 
нэхъыфIу исхэр кърашэлIащ ар 
къызэзыгъэ пэщахэм. Сабийхэм а 
еджапIэр еджэн ми лэжьэнми хуэ-
щIауэ къаух, гъэсэныгъэ дахи ща-
гъуэт. И ухуэныгъэ нэхъыщхьэм нэ-
мыщI, Цмур школыр унэ цIыкIу зыб-
жанэу зэхэтщ, дэтхэнэ зыри щIэныгъэ 
щхьэхуэм хухэ хауэ. Мэкъумэшыр япэ 
ирагъэщу  къежьа щхьэкIэ, мыбы 
щылажьэхэм махуэ къэс щIэ гуэр къа-
гупсыс, я еджакIуэхэри абы дра-
гъэхьэхыф. Псалъэм папщIэ, курыт 
еджапIэхэм я программэм «труд» 
дерсыр хагъэ хьэжын унафэр Къэрал 
Думэм къыщищтар иджы дыдэщ. Ауэ 
щыхъукIэ, Цмур школым куэд щIауэ 
дэрбзэр класс яIэщ, бзэнми дэнми 
ущыхура гъасэу. 

Унэ зэтетитI къудейуэ къежьащ 
Цмур школыр. Кавказ Ищхъэрэм 
псынщIэу цIэрыIуэ щыхъуа еджапIэр 
иджы Урысейм нэхъыфI дыдэу итхэм 
хабжэ. Губзыгъэу Iуэхум халъхьар сыт 
жыпIэмэ, къуажэм зэрыдэтым щхьэ-

кIэ, сабийхэм мэкъумэшым куууэ ха-
щIыкIыу, хадэм е губгъуэм щылэ жьэ-
ным есауэ къотэдж. Дызэрыт 2023 
гъэм школым шэфтал къыщагъэкIын 
щIадзащ, джэд щагъашхэ, хадэ хэкI-
хэр, пхъэщхьэмыщхьэхэр щагъэкI, 
 хуабэщхэр щызэрагъэпэщащ. 

Школым и унафэщI Ежов Сергей 
Санкт-Петербург нэс къикIри къэIэп-
хъуащ мы дагъыстэн къуажэ цIыкIум. 
«Уней школ гуэрым урысыбзэмрэ ли-
тературэмкIэ щезгъэджащ, - игу къе-

гъэкIыж Сергей. - А псор хыфIэздзэ-
ри, Дагъыстэным сыкъэкIуащи, абы 
зы махуи сыхущIегъуэжакъым». 

Сом мелуан 60 трагъэкIуэдащ Шай-
даев зэкъуэшхэм школыр зыщIэс 
ухуэныгъэхэм. Езыхэри мы къуажэм 
зэрыщыщрат апхуэдизу щIелIалIэри, 
я хэку цIыкIум абыхэм щащIамкIэ 
тхыдэм къыхэнэну яхуэфащэщ. Са-
бийхэр щебгъэджэну уигу зыхуэмы-

кIуэж школ унэжьыр якъутэжри, ар 
здэщыта щIыпIэм деж япэ унэ зэте -
тыр щаухуащ, ауэрэ абы къыгуа щIы-
хьащ нобэ къалэ цIыкIум ещхьу зы-
зыубгъуа, дачэ унэхэм ещхьу гуакIуэ 
къудамэщIэхэр. Сабий 48-рэ фIэкIа 
зыщIэмыса школым зиубгъури, 
цIыхуи 170-м нэсащ. Абдежми къы-
щымыувыIэу, зи мылъку хэзылъхьэ-
хэм фонд къызэрагъэпэщащ, халъ-
хьэ псори школым трагъэкIуадэу. Абы 
лъандэрэ Урысей псом нэхъыфIу щы-
лажьэу зэхах егъэджакIуэхэр ира-
гъэблагъэ. Езыхэм я мылъку зэраIэ-
жым и фIыгъэкIэ, школым и инфра-
структурэми зеужь, адрейхэм ямыIэ 
Iэмэпсымэхэр къащэхуф. Сабийхэм 
хадэм къыщIах пхъэщхьэмыщхьэм-
рэ хадэхэкIхэмрэ яшх икIи ящэ. 

Сусловэ Яни Санкт-Петербург къи-
IэпхъукIри къэкIуащ Дагъыстэн къуа-
жэм щылэжьэну, зэрыригъаджэр 
 географиерщ. Апхуэдэ къудамэм еп-
ха егъэджакIуэм Кавказми абы 
 щызекIуэ щэнхабзэ къызэрымыкIуэ-
ми и курыкупсэм къызэрыщыхутар 
фIэфIщ, и нэкIэ илъагъумкIэ и щIэ-
ныгъэм хигъахъуэу къыщохъу. «Мыбы 
щылажьэ егъэджакIуэхэм сабийхэм 
зыгуэр бгъэдалъхьэныр къафIэIуэхуу 
щытщ, абыхэм хьэлыфI зыхрагъэ лъ-
хьэну, ипэкIэ ягъэкIуэтэну хуейщ». 

Дэнэ-тIэ щыпсэур Урысейм и лъэ-
ныкъуэ псомкIи къраша егъэджа-
кIуэхэр. Абыхэм папщIэ школ пщIан-
тIэм дащIыхьащ фэтэр куэду зэхэт 
унэшхуэ. Дагъыстэным щымыщ егъэ-
джакIуэхэр абы пщIэншэу щIагъэс. 
Цмур курыт школыр иджыри зэры-
цIэрыIуэхэм ящыщщ абы тIэунейрэ 
президент грант къызэрихьар. 

Израилым и дзэм Палестинэм щызэри-
хьэ лейр къагъэувыIэн мурадкIэ, ООН-м 
ШынагъуэншагъэмкIэ и советым и уна-
фэщI Гутерриш Антониу зэгухьэныгъэм и 
зимычэзу зэIущIэ зэхишащ дыгъэгъазэм и 
8-м. АрщхьэкIэ дунейпсо цIыхубэр аргуэру 
пикIуэтащ лей зытехьэр Израилрауэ къэ-
зылъытэ США-м. Урысейм къыбгъэдэкIыу 
зэгухьэныгъэм и утыкум ихьа Полянский 
Дмитрий (сурэтым) къэпсэлъа нэужь, 
цIыхухэр щыту Iэгу еуащ. 

ХЬЭРЫП Эмират Зэгуэтхэм, Урысейм, Ки-
тайм ягъэхьэзыра резолюцэм и проектым 
Газэм щекIуэкI цIыхугъэншагъэр икIэ щIы-
пIэкIэ ягъэувыIэну къигъэувырт. ЗэпэщIэува 
лъэныкъуитIым гъэру яубыдахэр Iэмалын-
шагъэ хэмыту яутIыпщыжу, Газэм щызэ-
зэуэныр щагъэтыну иукъуэдийрт абы. Къы-
хэгъэщыпхъэщ ШынагъуэншагъэмкIэ со-
ветым и унафэщI Гутерриш Антониу а Iэна-
тIэм зэрыпэрыувэрэ гузэвэгъуэшхуэм къиша 
мыпхуэдэ зэхуэс япэ дыдэу зэрызэхишар. 
Апхуэдэ хуитыныгъэ Секретарь Нэхъыщхьэм 
кърет ООН-м и Уставым и 99-нэ статьям, 
 дунейпсо мамырыгъэм зэран хуэхъу Iуэху-
гъуэр IуагъэкIуэтыныр и щхьэкIэ къэуву 
 япиубыдыну. 

«Тхьэмахуийм нэблэгъауэ, Газэмрэ Из-
раилымрэ щекIуэкI зауэм цIыхухэр бэлы хьы-
ш хуэ хидзауэ йокIуэкI, - жиIащ Гутерриш уты-
кум къыщыщыпсалъэм. - Шынагъуэнша-
гъэмкIэ советым хэтхэр фыкъыхузоджэ мы 
цIыхугъэншагъэ хьэдэгъуэдахэр зэгъусэу 
къэдгъэувыIэным. Мыр бгъэIэпхъуэ мыхъун, 
икIэщIыпIэкIэ зэфIэгъэкIыпхъэ Iуэхущ. 
ЦIыху бэр бэлыхьым къыхэшын хуейщ. Сэ 
сыщыгъуазэщ Израилым и зауэ Iуэхур 
 ХАМАС-мрэ Палестинэм щыIэ адрей дзэ зэ-
гухьэныгъэхэмрэ иратыж жэуап хуэдэу зэ-
риублар. Ауэ ХАМАС-р къуаншэщ жыпIэу, 
 палестинэ цIыхубэр хьэзабым щIыхэбгъэтын 
щыIэкъым. ЦIыхухэр гужьеящ. Ахэр мэшынэ, 
мэбампIэ. Унагъуэхэм яIа псори яфIэкIуэ-
дащ, мазэ бжыгъэ хъуауэ бетон пцIанэм 
 телъу мэжей. Газэм зы дурэш къинакъым, 
мыбдежым бэлыхьым щыхъума сыхъунщ 
щыжыпIэфыну». 

Урысейм и лIыкIуэр тIэу утыкум къы щып-
сэлъащ а махуэм. Резолюцэм щхьэкIэ Iэ яIэ-
тын ипэкIэ, Полянский Дмитрий жиIащ: 
«МазитI хъуауэ ООН-м Шынагъуэншагъэм-
кIэ и советым и пщэ дэлъ къалэныр хуэгъэза-
щIэркъым. Дунейм мамырыгъэр щихъумэ -
ну дызыщыгугъ зэгухьэныгъэм Израилым 
къиувыхьа Газэм зауэр щигъэувыIэфыр-
къым. Абы и щхьэусыгъуэр зыщ: езым лей 
зэрихьэу щытми, и щхьэ Iуэху дэкI закъуэмэ, 
ищIэр хъуауэ къэзыгъэув США-р зыдэщI 
 Израилыр захуэу къилъытэу аращ. Нэ-
гъуэщIу жыпIэмэ, ШынагъуэншагъэмкIэ 
 советым и унафэщIыр Iуэхум хагъэIэбэх -
хэркъым. Ап щIондэху езы Америкэм псори 
къегъэгугъэ лъэныкъуитIым я лIыкIуэхэр 
зэхуигъазэурэ, «щэхуу зэгуригъэIуэжыну». 
АрщхьэкIэ я Iэбэ кIэм и Iэужьу зэкIэ тлъагъур 
Газэ щIыналъэр палестин сабийхэм я 
кхъэлъахэ зэры хъуарщ, сымаджэщхэр, 
школхэр, щтапIэ ихьэжыпIэхэр лагъымкIэ 
зэрызэтракъутарщ. Иджы хъыбарыщIэу 
къэIуари щIыдгъужынщ: Израилым зе-
гъэхьэзыр Палестинэм и щIыу нэхэм тен-
джызыпс иригъэлъэдэну, апхуэдэ щIыкIэкIэ 
хьэрып дзэ зэгухьэныгъэхэм яху рикъуну. 
Абы иужькIэ а щIыпIэм ущыпсэу мыхъу-
жыххэну аращи, ар цIыхум кIэлъызэ рахьэ 
хабзэншагъэ дыдэщ». 

Хьэрыпыбзэ зыщIэ урысей лIыкIуэм и 
къэпсэлъэныгъэм и кIэм Палестинхэм щыщ-
хэм я анэдэлъхубзэмкIэ захуигъэзащ, я гузэ-
вэгъуэр зэрызыхащIэр, къаугъэр къызэры-
хъейрэ къадэщI ди къэралым лъэкI къызэ-
римыгъанэр ягуригъаIуэу. 

Резолюцэм папщIэ Iэ яIэта нэужь, Шы-
нагъуэншагъэмкIэ советым хыхьэ къэрал 
 15-м щыщу 13-р а мамырыгъэр зыгъэнэхъа -
пэ дэфтэрымкIэ арэзы хъуащ, Великобри-
танием Iэ иIэтыххакъым, США-м унафэр 

 къимыщтэу, «вето» жыхуаIэ мыдэныгъэр 
 къигъэлъэгъуащ. 

«Мис, мамырыгъэм хуэгъэпса унафэм 
 аргуэру гущIэгъуншэу пэщIэувэри, США-м 
щыщ ди гъусэхэм Палестинэмрэ Израи-
лымрэ щыпсэу цIыху минхэм укI тезыр 
 тралъхьэнымкIэ арэзы хъуащ, цIыхубзхэри 
сабийхэри яхэту. Абыхэм ящIам къикIыр 
тхыдэм къигъэлъэгъуэжынщ, - жиIащ Полян-
скэм етIуанэу къыщыпсалъэм. - Ауэ сэ шэч 
къытесхьэркъым мы ди IэIэтым кърикIуар 
США-ми Инджылызми щыпсэу цIыху къы-
зэрыгуэкIхэм я гум мастэу зэрыхэуам. Ди 
 жагъуэ мэхъу унафэ ткIий иукъуэдииным и 
пIэкIэ, ШынагъуэншагъэмкIэ советым ар-
гуэру къыхуеджэныгъэ къудейкIэ Iуэхур зэ-
риухар. Абы къегъэлъагъуэ ар захуагъэм 
пэщIэува США-м и жыIэ зэрыщIэтыр».

Мы зэпэщIэтыныгъэр къызэрыхъеижрэ, 
япэ махуэм щегъэжьауэ Урысейм псоми ягу 
къегъэкIыж илъэс куэд ипэкIэ Палестинэ 
къэрал щхьэхуэ яухуэну унафэ къащтауэ 
зэрыщытар. А еплъыкIэм зэгуигъэпа Из-
раилым и премьер-министр Нитаньяху Би-
ньямин дыгъэгъазэм и 10-м Урысейм и Пре-
зидент Путин Владимир зыкъыпищIэри, 
 дакъикъэ 50-кIэ къепсэлъащ. ГурыIуэгъуэщ 
еплъыкIэкIэ узэтехуэ-узэтемыхуэм емы лъы-
тауэ, къэралхэм я зэхуаку хабзэ зэрыдэ-
лъыпхъэр. Мыбдежми щхьэж и Iуэху бгъэ-
дыхьэкIэм къытенэжащ. Ауэ зы гугъэ щыIэщ: 
Америкэм Израилым унафэ хуищIащ ири-
гъэкIуэкI псори дыгъэгъазэм, илъэсым и 
кIэм нигъэсыну. 

Палестинэм щыщу щтапIэ ихьэжхэр дуней 
хъурейм зэрыщызэбграшыр нобэ дэри до-
лъагъу. Абыхэм ящыщхэр Дагъыстэнми, Шэ-
шэнми, Ингушми, Къэбэрдей-Балъкъэрми 
къашащ. Шэч хэлъкъым къэрал IуэхущIа-
пIэхэми гущIэгъу зыхэлъ цIыху щхьэхуэхэми а 
тхьэмыщкIэхэм зэрызыщIагъэкъуэнум, гъа-
щIэ зиIэр къелынущ. Ауэ езыхэм фIыуэ 
 къагуроIуэ езыхэм я Хэкум зэрамыгъэзэжы-
нур, а къыздрахуа щIы кIапэр аргуэру Из-
раилым зэрызэрипхъуэнур. 

Налшык къаша цIыху 86-м бысымхэр гу-
мащIэу ябгъэдохьэ. Къэбэрдей-Балъкъэрым 
и Правительствэми, УФ-м и МЧС-м и къу-
дамэу КъБР-м щыIэми, Муслъымэнхэм я 
IуэхущIапIэми, цIыху щхьэхуэхэми зыхуей 
 хуагъазэ щхьэхуимыту хьэщIэ тхуэхъуахэр. 
Абыхэм ящыщу 38-р сабийщ, 48-р балигъщ. 
ИджыкIэ щыгъын хуабэхэр зэхуахьэсын яу-
хащ, адэкIэ щхьэхуэу зыхуэныкъуэ хьэп шып-
хэр къыхуащэхунущ. МылъкукIэ ядэIэпыкъу-
ну хуейм 8-963-165-17-97 телефоным пыщIа 
картэм ахъшэ иригъэхьыфынущ. 

Дыгъэгъазэм и 13-м хъыбар къэIуащ                  
ООН-м и Ассамблее Нэхъыщхьэм ищхьэкIэ 
зи гугъу щытщIа, Палестинэм зауэр икIэ щIы-
пIэкIэ щагъэувыIэным зэрытригъэчыныхь 
унафэр къызэрищтам теухуа хъыбар. Къэ-
рали 153-м арэзыуэ Iэ яIэтащ, 23-м яIэтыхха-
къым, иджыри къэралипщIыр, США-мрэ Из-
раилымрэ яхэту, адрейхэм япэщIэуващ. 

ЗэрыбкIэ къэщыпа хьэрфым пщIэ хуэзыщI дэтхэнэ цIыху-
ми шэч къытрихьэн хуейкъым тхылъым и мыхьэнэр 
зэрыабрагъуэм. Дигу ирихьу е иримыхьу ди хъуреягъым 
щытлъагъу псори зэгуэр тхылъымпIэ напэм ихуащ, абы 
 зыгуэр къеджащ, ар адрейм жриIэжащ. Тхылъым и за -
къуэкъым зыужьыныгъэм лъабжьэ хуэхъур, ауэ тхы-
лъыншэу гъуэгу пэж къыхэзыха куэд щыIагъэнкъым. 

«НОБЭ зыри тхылъ еджэжыркъым. Сэ сыщыщIалэм щы-
гъуэ…» - хэт апхуэдэу къригъажьэ нэхъыжь уэршэрхэм щIэ-
мыдэIуар. ИтIани, щIэныгъэ зэбгъэгъуэтынымкIэ дэIэпы-
къуэгъу пхуэхъу IэмэпсымэщIэхэм иджы нэхъыфIу заужьа 
щхьэкIэ, дызэрыт зэманри губзыгъэ зэрызащI IэмалхэмкIэ 
 нэхъ тхьэмыщкIэу пхужыIэнукъым. Гъунэгъу хъуа илъэсыщIэ 
зыгъэпсэхугъуэм я унэ щIэсыжыну сабийхэми ахэр зи гъусэну 
балигъхэми Iэмал я куэдынущ я къэухьым зрагъэужьыну. 
Аращ тхылъым удрагъэхьэхыныр къалэн зыщызыщIыжа 
 «буктьюберхэм» я гугъу фхуэтщIыну щIыдимурадыр. 

Сыт хуэдэ Iуэху-тIэ мы IэщIагъэщIэм дихьэхахэм зэрахуэр? 
«Бук» - инджылызыбзэкIэ «тхылъ» псалъэр зи лъабжьэ фIэ-
щыгъэм жэуапым нэхъ пэгъунэгъу дещI. Библиотекэ лэжьа-
кIуэ хъуми, тхылъ ищэми, езым и гукъыдэжкIэ къеджа къу-
дейми, фIыуэ илъагъу е къищэхуагъащIэ тхылъхэм тепсэлъыхь 
цIыхухэр «буктьюберкIэ» зоджэж. Ахэр дэ иджыри ди IэкIэ 
дызылъэмыIэса тхылъхэм ди япэ къеджауэ, зытеухуам 
 къытхутопсэлъыхь. Абыхэм я нэгум къахущIэгъэхьэркъым 
тхылъ емыджэ цIыхур мы дунейм насыпыфIэу щыпсэуфыну, 
абы цIыхуфI къыхэкIыну, адрейхэм фIыуэ яхущытыфыну, 
 езыми и гъащIэ гъуэгур пэжу къыхихыжыфыну. Иджыри къэс 
тхылъым еджэныр цIыхум зэрымыщIэкIэ къыщыщI гуэру 
щытамэ, буктьюберхэр ди зэманыр нэхъ щхьэпэу къэд-
гъэсэбэпынымкIэ чэнджэщэгъу мэхъу. Фэри фегупсысыт. По-
литикэмрэ щэнхабзэмрэ утыкур нэхъ яIыгъыу щытми, махуэ-
къэс гъащIэр нэхъ купщIафIэ зыщIыр гъащIэм ухуэзыущий-
хэрщ. Абы къыхэкIыу, мы IэщIагъэщIэм дихьэххэм яхуэфащэ-
къэ зэдгъэцIыхуну? 

«Сыхуеймэ, седжэнщ, сэ езым тхылъ къысхухэмыхыжу 
ара?» - жыфIэнкIи хъунщ, абыкIэ къодэуэнур мащIэщ. Ауэ, 
псалъэм папщIэ, тхылъыщIэ къыдэкIащ, уэ ар иджыри зэ-
хэпхакъым. Ар узэджэ хъун гуэррэ зэман тебгъэкIуэдэну хуэ-
мыфащэрэ къыбжезыIэнур абы къеджа цIыхурщ. Зы лъэны-
къуэкIэ, тхылъым итыр къыбжимыIэжу. Ауэ абы укъеджэн 
хуэдэу удригъэхьэхыфу щытын хуейщ «тхылъ IэщIагъэлIыр». 

УсакIуэхэмрэ тхакIуэхэмрэ пщIэ нэхъыбэ щаIа совет зэма-
ным литературэм тепсэлъыхьыныр зи IэщIагъэ критикхэри 
 нэхъ цIэрыIуэт, езы тхакIуэхэри усакIуэхэри цIыхухэм нэхъ 
 япэгъунэгъут. Иджыпстуи ди гугъэр дымыгъэкIуэд пэтми, 
щIэныгъэр щызэIэпах телефоным щытепщэр хамэбзэращи, 
анэдэлъхубзэмрэ абыкIэ тха тхылъхэм еджэхэмрэ тыншу 
зэхуэзэркъым. АпщIондэху адыгэ литературэм и хъугъуэфIы-
гъуэхэри хокIуэдэж. 

Ди щIыналъэр къатщтэмэ, щхьэпагъ къызэрымыкIуэ зы-
хэлъ лэжьыгъэшхуэ зэфIагъэкI тхылъ зэджахэм тепсэ лъы-
хьыжын къудей щхьэкIэ зэIущIэхэм. Ауэ адыгэбзэмкIэ езы-
гъаджэхэм уакъыфIэкIмэ, тхылъым тепсэлъыхьыныр утыку 
къэзыщIыф «адыгэ буктьюберхэр» димыIэ пэлъытэщ. 

Налшык къалэм и закъуэ къатщтэмэ, щIэх-щIэхыурэ зи            
гугъу тщIы «Среда/Бук» тхылъ тыкуэнри, ЩэнхабзэмкIэ 
 центрым Битокъу Маринэ щригъэкIуэкI тхылъеджэ курсхэри, 
«1КБР» телеканалым щылажьэ журналист Дол Марьянэ 
«Тхылъхэр нэхъыбэу» зыфIища и проектри зытелажьэр 
цIыхухэр еджэным драгъэхьэхынырщ. Щытхъушхуэ зыхуэ-
фащэ а жэрдэмщIакIуэхэр къалэдэсщи, зызыхуагъазэри 
урысыбзэкIэ къедаIуэхэрщ. Сыт ягъэ кIырэт, псалъэм папщIэ, 
апхуэдэ тхылъеджэ гупхэр къуажэхэм е адрей къалэхэм щы-
диIамэ? 

Сыдэплъеинщ жыпIэмэ, щапхъэ зытепхын куэд щыIэщ. 
Миклашевская Ольгэ «Блыщхьэ Оля» зыфIища и тхылъ кана-
лым мыпхуэдэ чэнджэщкIэ къыщыддогуашэ: «Тхылъым теу-
хуа видео тефхыну зывгъэхьэзырмэ, къывэдаIуэхэм зыкъев-
гъэцIыху. Иджыпсту цIыху куэд утыку къохьэ тхылъым теп-
сэлъыхьу, ауэ хъыбарыщIэ къат къудей хуэдэущ зэрыпсалъэр, 
зэджэр езыхэм къазэрыщыхъуар, зэрызыхащIар жамыIэу. 
Абыи мыхьэнэшхуэ иIэщ, ауэ гулъытэр зыхьэхур видеом къи-
гъэлъагъуэ цIыхурщ. Ар уигу ирихьын хуейщ. Абы и хьэлым, и 
псэлъэкIэм, абы сещхьарэт жозыгъэIэу дэплъагъухэм мыхьэнэ 
иумытмэ, къыпхуигъэпIий тхылъми удихьэхынукъым». 

«Си тхылъ каналыр си псэм и хэщIапIэщ, - ядогуашэ къе-
даIуэхэм Хакимовэ Тамарэ. – Сэ тхылъым сытепсэлъыхьарэт 
жысIэн папщIэ, ар сигу ирихьын хуейщ, сэ стеухуауэ сымыщIэ 
гуэр къызжиIэу. Тхылъым сэ «срихьэжьэмэ», абы сытеп-
сэлъыхьурэ адрейхэри езгъэтхьэкъуфынущ». 

«Адыгэ тхылъ блогерхэми» дащогугъ замыгъэгувэу ди уты-
кум къихьэну. 

Тхылъ къеджэкIэ
зыдогъэщIэж

Дзыгъуэхэм
зэрапэщIэт

Iэмалхэр
Къэбэрдей-Балъкъэр Республикэм и 

щIыналъэхэм иджы хуэдэ зэманым щы-
багъуэ дзыгъуэхэм хэщIыныгъэ ират 
 мэкъумэш IуэхущIапIэхэм я щIымахуэ 
гъэтIылъыгъэхэм. Абы къыхэкIыу Уры-
сейм и «Россельхознадзор» IуэхущIапIэм и 
Кавказ Ищхъэрэ управленэм хъыбар 
къывегъащIэ фитосанитарие и лъэны-
къуэкIэ абыхэм фахуэсакъын зэрыхуейм-
кIэ.

ЩIы гектарым дзыгъуэгъуэ 30-м нэс фыщ-
рихьэлIэмэ, къэралым щагъэува мардэхэм 
тету, дзыгъуэхэм фебэнын хуейщ роден-
тицид химие пкъыгъуэхэмкIэ. 

Урысей Федерацэм и щIыналъэхэм къы-
щагъэсэбэпыну хуит ящIыр, цIыхухэмрэ 
Iэщхэмрэ къахуихьынкIэ хъуну зэранагъым 
тещIыхьауэ, 1, 2-нэ гупхэм хиубыдэ щхъухь 
лIэужьыгъуэхэрщ. Мыбдежым къыщыдохь 
Урысей Федерацэм и щIыналъэхэм къы-
щагъэсэбэпыну хуит ящI пестицидхэмрэ аг-
рохимикатхэмрэ къыщыгъэлъэгъуа дэфтэ-
рыр зэрыщыт дыдэм хуэдэу:

Бродифакумыр къыщагъэсэбэпа пкъы-
гъуэхэм ящыщу: 

1. Антимышин, ГР (2,5 гл) ООО «Шанс»;
2. Варат, Г (0,5 г/кг) ООО «ВАЛБРЕНТА 

 КЕМИКАЛС»;
3. Килрат Супер, ГР (2,5 г/л) ООО ГК 

 «ЗЕМЛЯКОФФ»;
4. Клерат, Г (0,05 г/кг ООО»СИНГЕНТА»;
5. Курант, ГР (2,5 г/л) ООО «ЯРИЛО»;
6. Бродифакум Гранд, Г (0,05 г/кг) ООО 

НПО «РАХ»;
7. Изоцин БФК, МК (2 г/л) АО «Щелково 

 Агрохим»;
8. Морторат, Г (0,05 г/кг) ООО «ВАЛБРЕНТА 

КЕМИКАЛС»;
9. Раттикум, Концентрат (2.5 г/кг) ООО 

«ВАЛБРЕНТА КЕМИКАЛС»;
10. Варат, ТБ (0,05 г/кг) ООО «ВАЛБРЕНТА 

КЕМИКАЛС;
11. Дедмайс, ГР (2,5 г/л ООО «АГРус»;
12. Варат, МБ (0,05 г/кг) ООО «ВАЛБРЕНТА 

КЕМИКАЛС». Бромадиолон пкъыгъуэр зи 
лъабжьэхэм ящыщу къэвгъэсэбэпыну хуит 
ящIа препаратхэр:

13. Норат, Г (0,05 г/кг) ООО «ВАЛБРЕНТА 
КЕМИКАЛС»;

14. Раттидион, Г (0,05 г/кг) ООО «ВАЛБРЕН-
ТА КЕМИКАЛС»;

15. Бром - БД, Концентрат (2,5 г/кг) ООО 
«ВАЛБРЕНТА КЕМИКАЛС.

Родентицид пкъыгъуэхэр, экологие щап-
хъэ пыухыкIахэм фытету, шхыныгъуэхэм 
хэфлъхьи, а Iуэхум хуащIа аппликаторхэмкIэ 
дзыгъуэгъуэхэм ифлъхьэ, цIыхуи Iэщи ахэр 
зэраIумыхуэным фыхуэсакъыу. «Россельхоз-
надзор» IуэхущIапIэм фыщегъэгъуазэ пести-
цидхэмрэ агрохимикатхэмрэ къыщывгъэ-
сэбэпкIэ фызытетын хуей фитосанитар хаб-
зэхэр къызэпыуда хъумэ, хабзэм тету жэуап 

зэрыфхьынум - АПКо-м и 8.3-нэ Iыхьэ. Абы 
ипкъ иту цIыху щхьэхуэм сом мин - минитI-
кIэ, къэрал къулыкъу зе зыхьэхэм сом минитI 
- минитхукIэ, юридическэ лицохэм сом ми-
нипщIым къыщыщIэ дзауэ минищэм нэскIэ 
етхьэкъунущ, юридическэ лицоуэ щымыт 
хьэрычэтыщIэхэм  административнэ жэуап 
яхьынущ махуэ 90-кIэ.

ПхъэнкIий идзыпIэ
ящIа щIыр

бгъэкъабзэ къудейкIэ
зэфIэкIынукъым

Мы илъэсыр къызэрихьэрэ Кавказ Ищ-
хъэрэм и «Россельхознадзор» управленэм 
и Къэбэрдей-Балъкъэр къудамэм и лэжьа-
кIуэхэм ди щIыналъэм къыщагъуэтащ 
пхъэнкIий идзыпIэу 34-рэ. Ахэр псори гъа-
вэщIапIэу къагъэсэбэп хъуну щIыщ, я ина-
гъыр гектари 5,2-рэ мэхъу.

ПхъэнкIийхэмрэ кIэрыхубжьэрыхухэмрэ 
щIыр яуцIэпI микро, химие, биологие пкъы-
гъуэхэмкIэ. Ахэр зэранышхуэщ цIыхухэмкIэ, 
псэущхьэхэмкIэ, унагъуэ IэщхэмкIэ, къэкIы-
гъэ къудейхэмкIэ. Апхуэдэу фIей хъуа щIым и 
къалэныр хуэгъэзэщIэжыркъым. Абы имы-
закъуэу, къэкIыгъэр къызытекIэ щIы щхьэ-
фэр толэжьыкI, зэман кIыхькIэ къэбгъэсэбэп 
мыхъурэ щхъуантIагъи къытемыкIэжу. ЩIыр 
къабзэу хъумэныр къэралым и нэIэ зытет 
Iуэхугъуэ нэхъыщхьэхэм ящыщ зыщ икIи а 
хъугъуэфIыгъуэр хъумэным ехьэлIа хабзэхэр 
гъэзэщIэн зэрыхуейм къыхуреджэ дэтхэнэ 
зы цIыхури мэкъумэш IуэхущIапIэхэри. Уры-
сей Федерацэм и ЩIы кодексым и статья       
13-м и 5-нэ Iыхьэм къыщегъэув апхуэдэ 
щIыкIэкIэ лей зытехьа щIыр щIэрыщIэу вэ-
жын, къэгъэщIэрэщIэжын хуейуэ. А лэжьы-
гъэхэр ирагъэкIуэкI щIыр къэгъэщIэ рэ щIэ-
жынымрэ гъэпшэрыжынымрэ теухуауэ Уры-
сей Правительствэм 2018 гъэм бадзэуэгъуэм 
и 10-м къищта унафэм ипкъ иткIэ. Ар 
 зы хуэунэтIар дыкъэзыухъуреихь дунеймрэ 
щIым рэ сыт и лъэныкъуэкIи хъумэнырщ.

ЩIым иращIылIэ апхуэдэ лэжьыгъэхэр 
IыхьитIу гуэшащ:

техникэ и лъэныкъуэкIэ - щIыр къызэра-
гъэсэбэпыным хуэгъэхьэзырын;

биологие и лъэныкъуэкIэ - агротехникэ, фи-
томелиорацэ IэмалхэмкIэ щIым къару егъэ-
гъуэтыжын.

Мыпхуэдэ лэжьыгъэр фыублэн ипэкIэ аг-
рохимие, химие-токсикологие къэпщытэ-
ныгъэхэр езыгъэкIуэкI лабораторие зиIэ 
 IэнатIэхэм захуэвгъазэ, арыншамэ, щIым и 
щы тыкIэр тэмэму къэхута хъунукъым. 
 Хабзэм тету вгъэхьэзыра пэхуэщIэхэр ев-
гъэхь «Рос сельхознадзор»-м и щIыналъэ 
IуэхущIапIэм: Налшык къалэ, Лениным и 
уэрамым тет унэ 54-нэ. Телефоныр: 
8(8662)77-81-96.

Урысейм и «Россельхознадзор» 
IуэхущIапIэм и Кавказ Ищхъэрэ 

управленэ.

«Адыгэ псалъэ» газетым 
илъэс 40 нэблагъэкIэ хьэ-
лэлу щылэжьа Бекъан Чы-
ланийрэ сэрэ фIыуэ дызэ-
рыцIыхуу щытащ. Абы теу-
хуауэ си гум къинэжар куэд 
мэхъу. ФIыуэ сощIэж си япэ 
дыдэ очеркыр Чыланий деж 
щезгъэхьауэ щыта зэма-
ныр. Ар мытхыгъэшхуэми, 
махуэ псо тезгъэкIуэдат. 
Тез гъэкIуэдари Iуэхутэ-
къым, «елэжьыж» жаIэу 
къы затыжмэ е, нэхъ Iеи-
жыр арати, мыхъуауэ жа Iэу 
къыпрагъэхмэ, жысIэу сы-
гузавэрт. Iэджэ зэпэс лъы-
тащ абы щыгъуэ. «Ез гъэ-
хьын» - езмы гъэ хьын» пса-
лъитIым жэуап схуе мыту я 
зэхуакум сыдэтащ куэдрэ, 
сытми, япэр тезгъакIуэри, 
редакцэм тхыгъэр яIэрыз-
гъэхьауэ щытащ. 

Сэ а лъэхъэнэм сыщы-
лажьэрт Бахъсэн районым а 
зэманым адыгэбзэкIэ къы-
щыдэкIыу щыта «Коммуни-
змэм и нэху» газетым. Со-
ветыдзэм къулыкъу щы щыс-
щIа илъэсхэми абы щыIа 
«Знамя Победы», «Крылья 
Советов» газетхэм штатым 
хэмыт корреспонденту садэ-
лажьэурэ опыт хъарзынэ 
 згъуэтат. Дзэ къулыкъур 
къес хьэлIа нэужь, сыщалъ-
хуа щIыналъэм сыкъэ кIуэж-
ри, КъБКъУ-м сы щIэтIысхьат. 
Сызыхуеджэр журналисти-
кэм емыпхами, тхэн сфIэфI-
ти, республикэм къыщы дэ-
кIыу щыта газетхэм, псом 
хуэ мыдэу «Ленин гъуэгум», 
сыдэлажьэу суб лэжащ. 
Жып Iэнурамэ, редакцэм 
щыIэ гупым сахэзэгъауэ, са-
хэсыхьауэ щытт. «Уэлэхьи 
къэсам ди корреспондент 
щIалэри, мэкъумэш къуда-
мэр ехъулIащ, жы джэрщ», - 
жаIэрт сэ щхьэкIэ. А пса-
лъэхэм си лъэр нэхъ жаныж 
ящIырти, сэри нэхъ гушхуауэ 
сытхэрт. 

Куэд дэмыкIыу мурад 
сщIащ тхыгъэ кIэщIхэм са-
къыхэкIыу нэхъ убгъуауэ зы-
гуэрхэр стхыну. Арати, зы 
 очерк згъэхьэзырри, редак-
цэм писмоулъэкIэ езгъэ-
хьащ.

Зы тхьэмахуэ дызогъэкIри 
(апхуэдиз зэманкIэ си тхыгъэ 
трамыдзэу ягъэгувэртэкъым 
нэхъапэм), сигу ныкъуакъуэр 
мамыр сщIыну, си Iуэхур зы-
тетыр къэсщIэну сокIуэ ре-
дакцэм. СокIуэ, «хъуакъым» 
жиIэу си тэмакъым къыщIэ-
гъуалъхьэ псалъэм гъуэгу ез-
мыту, «хъуар» тезгъакIуэу. 
Редактор нэхъыщхьэм ири-
гъэкIуэкIа «дакъикъитхур» 
зэфIэкIри, псори я къалэн-
хэм иужь ихьэжати, кIэлын-
дор кIыхьыр щымт. Псори зэ-
гъусэу щылажьэу щыта пэ-
шышхуэм япэхэм хуэмыдэу, 
нэхъ щтэIэщтаблэу сыщIы-
хьэщ, сэлам схыри, Чыланий 
здэщысымкIэ сунэтIащ. Абы 
и стIолым гъунэгъу зыщы-
хуэсщIым, солъагъу Чыланий 
и пащхьэм илъ си тхыгъэр. 
ЩIыфэ хей зимыIэжым хуэ-

дэт ар, апхуэдизкIэ зэхэт-
хыхьати. А дакъикъэм сы-
къаскIэри сыкъикIуэтыжащ, 
занщIэу сыкъызэры щIэ кIы-
жын щхьэусыгъуэ гуэри 
 къэзгъуэтыну иужь сихьащ, 
ауэ сыхунэсакъым. 

- Мыдэ къакIуи къэтIысыт, 
Мухьэмэд. Уи япэ тхыгъэ 
иныр мыIейуэ къохъулIащ, - 
зэкIэлъхьэужьу жиIащ абы, 
си гум щыщIэ псори къищIа 
хуэдэ. - ТIэкIу «сыхэдыжыхьа-
ми», ягъэ кIынкъым. Пщэ-
дейрей къыдэкIыгъуэм те-
тыну къыщIэкIынщ. Умыгуза-
вэу иджыри къатхэ. Сэ япэ 
дыдэу стхауэ щыта очеркыр 
пхагъэкIауэ щытакъым. Ауэ 
абы щхьэкIэ тхэн щызгъэта-
къым, редакцэм и лэжьа кIуэ-
хэми нэмыплъ естакъым.

А псалъэхэм сигу хьэм-
кIэрамкIэр тIэкIу зэтрагъэ-
сабырэжащ. Чыланий сыкъы-
хуриджащ нэхъыбэIуэрэ ре-
дакцэм сытхэну, «нэхущ хъу-
хукIэ мафIэгу бунэщIауэ» 
къэбджын зэрыщымыIэри, 
«адэ-анэм я пщэм къы дэ-
кIын» зэрыхуейри къызгури-
гъаIуэу. 

Сэ унэм сыкъэкIуэжащ зэ-
хэсхахэр пщIыхьэпIэм хуэ -
дэу къысщыхъуу. ПщIыхьэ-
пIэтэкъым ар. Абы иужькIэ 
нэхъ сытегушхуэри, тхыгъэш-
хуэхэр стхы сыхъуащ. Игу 
ирихьа си тхыгъэхэм щеплъ-
кIэ, Чыланий сыт щыгъуи 
къы зэупщIырт: «Уа, Мухьэ-
мэд, уэ журналист IэщIагъэм 
укъыхуалъхуащ, щхьэ абы 
ухуемыджарэ»? - «Сыхуе-
джэ ну си нэр къыхуикIырт, 
атIэми Москва езгъэхьа си 
дэфтэрхэр кIуэдри, абы сы-
къызэтригъэувыIат. Арати, 
илъэсыр пщIэншэу схуэмы-
гъэкIуэду ветеринарием сы-
щIэтIысхьауэ щытащ», - жэ-
уап естауэ щытащ Бекъа-
ным. 

Абы лъандэрэ «ныбгъуэр 
хьэм хэсми, и гур хумкIэ 
щыIэщ», жыхуиIэм хуэдэ 

 хъуащ си Iуэхур. Си гур жур-
налист IэщIагъэмкIэ щыIэу-
рэ, Iэщ дохутыру сыкъыщIи-
дзащ. АтIэми абыи сыхущIе-
гъуэжакъым. Илъэс куэд 
 хъуауэ IэщIагъитIми сыхуэ-
пэжщ. Зи бзэ мыпсалъэ 
Iэщым дэIэпыкъуэгъу хуейуэ 
къысхуэкIуэхэр згъэщIэхъур-
къым, согъэхъуж, чэнджэщ 
язот. Абы къыдэкIуэу сотхэ. 
Рассказхэр, очерхэр, жыIэ-
гъуэхэр зэрыт тхылъитху 
 компьютеркIэ сэ сщIыжауэ 
сиIэщ.

Шэч хэмылъу, журналисти-
кэмкIэ зыIэрызгъэхьа ехъу-
лIэныгъэхэм я фIыщIэ 
хэлъщ, псом япэрауэ, адыгэ 
газетым и редакцэм щылэ-
жьа нэхъыжьыфIхэм. Ап хуэ-
дэхэт журналист IэщIагъэм 
илъэс куэдкIэ хуэпэжу лэжьа-
хэу, редактор нэхъыщхьэу 
щы тахэу Мэзыхьэ Борис, 
ХьэфIыцIэ Мухьэмэд сымэ. 
Борист «КъБР-м щIыхь зиIэ и 
жур налист» цIэр къысфIа-
щыну характеристикэ къы-
зэзытари, УФ-м и Журна-
листхэм я союзым сыхэзы-
гъэхьари. Ар зэи си гум 
 иху жынукъым. Журналист 
IэщIагъэм къы хуалъхуащ 
жыхуаIэхэм ящыщт Бекъул 
Токъан, КIэрэф Хьэсэнбий 
сымэ. Абыхэм яхуэдэщ 
 тхыгъэ купщIа фIэ хэр зи 
IэрыкI хэу Шал Му хьэмэд, 
Жыласэ Маритэ, Щхьэ щэ-
мыщI Изэ, НэщIэ пыджэ За-
мирэ, Чэрим Ма рианнэ, 
 Къумахуэ Аслъэн сымэ.

А псори къэсцIыхуну, 
абыхэм садэлэжьэну Iэмал 
къызэзытауэ щытар Бекъан 
Чыланийт. Сыт щыгъуи зэ-
пIэзэрытт, дэтхэнэми чэн-
джэщ щхьэпэ езыт IэщIа-
гъэлIт ар, ныбжьэгъуфIт, ха-
мэгу-хамащхьэу щымыту. А 
нэхъыжьыфIыр сэ схуэдэ 
куэдым зэрахуэщхьэпар кIуэ-
дакъым, дауи. И псэр щы-
тыншын увыпIэфI ахъ рэтым 
щигъуэтауэ Алыхьым жиIэ. 
Чыланий къызита чэнджэщ-
хэр куэдрэ сэбэп къыс-
хуэхъуащ сэ. Ахэр сщыгъуп-
щэркъым. Аращ-тIэ, «фIыр 
зэи кIуэдыркъым», - жи 
адыгэм.

Апхуэдэ нэхъыжьыфIхэр 
зяпэ ита «Адыгэ псалъэ» га-
зетым и гъуэгур кIыхь, куп-
щIафIэ хъуну сохъуахъуэ. 
Къыфхуиуха гъащIэм къри-
убыдэу насыпыфIэу фып-
сэуну, узыншагъэ фиIэу фи 
бынхэм, абыхэм я щIэблэхэм 
я гуфIэгъуэ куэд флъагъуну 
си гуапэщ, лъэпкъ Iуэху да-
хэм хьэлэлу пэрыт си ныб-
жьэгъу лъапIэхэ. 

КЪАРДЭН  Мухьэмэд.
Ислъэмей  къуажэ.

Къардэн 
Мухьэмэд



 


